
Alkatearekin
berriketan

koxkortutako
ikasleak

Pergolako
oroitzapenak

Arrauna utziz geroztik,

zertan aldatu zaizu bi-

zitza?
Arrauna utzi dudanetik de-

zente gizendu naiz. Arrazoi

nagusia, ordea, ez da arrauna

utzi izana, kirola egiteko den-

bora librerik ez izatea, baizik.

Izan ere, alkate naizenetik,

oso-oso lanpetuta nabil eta ki-

rola egiteko astialdirik ez dut.

Lehen bezala agurtzen

al zaitu jendeak, kalean

zoazenean?
Lehen baino askozaz gehiago

ez naute agurtzen, baina pixka

bat gehiago bai. Bestalde, nire

etxepeko espaloia hautsia

dago... eta halakoak behin

baino gehiagotan entzun

behar izaten ditut; halere, ezin

naiz  kexatu tratatzen nauten

moduaz. 

Zein pertsonak irudika-

tuko luke herria on-

doen, zure iritziz?
Benito Lertxundik, joaten den

tokitan harro esaten baitu

oriotarra dela; gainera, herri-

tarrak harro sentiarazten ditu,

artista handia baita.

Ikastolan Pergolan ize-

neko aldizkaria jaio da.

Zer oroitzapen dakarz-

kizu burura izen honek?
Egia esan, Pergola ez da nire

garaikoa, beranduagoko obra

baita; beraz, izen horrek ez du

esanahi berezirik niretzat.

Hala ere, Pergola dagoen to-

kiaz ondo oroitzen naiz; ma-

kina bat pertsiana hautsi geni-

tuen baloiarekin!

Ikasle ona al zinen?
Bai, nahikoa ona nintzen,

ikastea gustukoa nuen; halere,

marrazketa ez zen nire espe-

zialitate onenetakoa, nahikoa

lardatsa bainintzen. 

Noizko zikoinaren deia?
Hori emazteari galdetu be-

harko zaio, kar, kar, kar! Egia

esan, ez dugu denbora askorik

gauza horietan pentsatzeko;

eta, gainera, oraindik gazte

sentitzen naiz, 29 urte beste-

rik ez ditut-eta!

Pintore lanetan ibili zi-

nela jakin dugu. Zer alde

dago esku zikinekin ala

garbiekin etxeratzeko

orduan?
Uniberstitateko lehenengo bi

urteetan izan nintzen pintore,

sosa batzuk irabaztearren.

Garai haien falta nabaritzen

dut; nahiz eta esku zikinekin

etxeratu, buruhausterik gabe

itzultzen bainintzen; orain,

berriz, esku garbiekin itzuli

arren, lan kontuak ahaztu ezi-

nik egoten naiz egun guztian.

Nor da zure pertsonaia-

rik gustukoena? Zerga-

tik?
Ez dut Obama esango, ni

Clinton andrearen aldekoa

nintzen-eta. Beraz, telebistan

begia jarriz gero, House dok-

torea aukeratuko nuke, hau

baita ikusten dudan telesail

bakarra.

Oriotarra naiz. Umetatik Ergobian bizi

den oriotarra. Larunbat eta igande arratsal-

deetako herritarra. Ume nintzela frontoira

joaten nintzen lehengusuarekin, orduan ez

baitzegoen Pergolarik. Bertan ezagutu ni-

tuen, gerora, nire koadrilakoak eta lagunak

izango zirenak. Frontoia gozamena zen ni

bezalako kirolzaleentzat: ume mordoxka

leku txikian; kirolzalea izan behar, ordea.

Zer oroitzapen izango dute aulkian eserita

orduak pasatzen zituzten haiek?

Koxkortzean eman genion deskantsua

pilotalekuari. Garaitsu eraiki zuten Pergola.

Ikastolatik hondartzara bidean hamaika

arratsalde pasatakoak gara!

Halere, 22 urterekin sartu nintzen

lehen aldiz Ikastolako gelan, duela bizpa-

hiru urte; Haur Hezkuntza amaitu berritan,

bekadun gisa. Aurretik Donostia aldeko

ikastetxeetan ibilia, alde handia antzeman

nuen hiritik herrira: umeen artean beste lo-

tura bat aurkitu nuen Ikastolan. Gurean, la-

gunak eskolako lagunak bakarrik ziren, eta

ez kalekoak. Koadernoak partekatzen geni-

tuen; herrian, ordea, zer ez da partekatzen!

Horregatik, nireak baino biziagoak izango

dira, alero-alero aterako diren ikasle-ohien

istorioak. 

Ikasle eta irakasle mahaitik antzeko

sentipenak bizi izan ditut. Ostera ere,

Pergolako irudiak etorri zaizkit go-

gora: gelako neskak goman jolasten

jarraitzen dute. Jolastu behar dute,

baina urrutikoa egiten zaio neskari

eskubaloia, judoa edo beste edo-

zein kirol. Eragiten asmatzean

dago gakoa, baina ez da

erraza. Erreferentziak

behar dituzte, zerbait

irabazi duten kirolari

gazteen ereduak, sekre-

tua eguneroko izerdian

dagoela transmititzen

duten kirolariak, ale-

gia.

Gu pilotalekuan

hasi ginen. Gaur

egun, pilotariek ba-

karrik darabilte.

Haur eta gaztetxo

gehienek Pergolan

jokatzen dute. Ba-

tean ala bestean,

hastea da kontua. 

Pedagogia-batzar jendetsua
izan zen kultur-etxean
Urtean bi batzar izaten

dira Ikastolan: bata, eko-

nomikoa eta pedagogikoa,

bestea. Aurten, irailaren

7an egin zen pedagogia-

batzarra kultur-etxean,

eta gutxi gorabehera 150

lagun bildu ziren. Bi gura-

sok aldi bereko itzultzai-

lea erabili zuten.

Aurreko urteetan, ekaina ingu-

ruan egin izan ohi dira pedago-

gia-batzarrak; aurten, ordea,

ikasturtea hasteko bi egun falta

zirenean egin zen. Gurasoek

ondo erakutsi zuten ikastolare-

kiko konpromisoa, batzarra oso

jendetsua izan baitzen.

Bertan, gai garrantzitsuak jo-

rratu ziren: artezkaritza kontsei-

luaren berritze partziala,

zuzendaritza taldearen aldaketa,

Europar Kooperatiba berriaren

sorrera eta eraikuntza berriaren

inguruko xehetasunak, besteak

beste.

Artezkaritza kontseiluari da-

gokionez, Eneko Dorronsoro,

Ramon Argintxona, Iñigo Tapia

eta Joseba Manterola gurasoek

batzordekide izateari utzi zioten;

euren ordez, 9 izenez osatutako

zerrenda batetik honako lau gu-

raso aukeratu ziren: Borja

Antia, Amaia Aizpurua, Anto-

nio Atxega eta Pello Pikabea.

Amaia Aizpuruarekin hitz

egin genuen eta sentimendu

kontrajarriak zituela adierazi

zigun: “Alde batetik, konpro-

miso eta ardura handia da.

Hainbeste pertsonaren hez-

kuntza proiektuan eragin ahal

izateak beldur pixka bat ematen

du. Bestalde, ordea, badakit

talde bat lanean ari dela eta gal-

duta aurkitzen banaiz haien la-

guntza izango dudala.

Horregatik, lanean hasteko go-

gotsu eta ilusioz beteta nago”.

Irakasleen aldetik, berriz,

Mari Karmen Arrillagaren,

Mentxu Olidenen eta Miren Be-

rasaluzeren ordez, Mari Jose

Garatek, Mertxe Etxeberriak eta

Jon Manterolak parte hartuko

dute parte kontseiluan.

Bestalde, Zuzendaritza tal-

dea ere aldatu da. Zuzendaria

Iñaki Beraza izango da; Zigor

Saizar zuzendari pedagogikoa

eta HHko koordinatzailea;

Amaia Ugalde LHko koordi-

natzailea eta Jon Rekondo

DBHkoa. Iñaki Beraza zuzen-

daria gustura zegoen gurasoen

erantzunarekin: “Oso batzar

jendetsua izan da, gurasoak por-

Bederatzi izeneko
zerrenda batetik
honako lau hauek
aukeratu ziren:
Borja Antia,

Amaia Aizpurua,
Antonio Atxega
eta Pello Pikabea

tatu dira”. Iñakik adierazi zigun,

baita ere, ikasturte honetan, zu-

zendaritza taldearen helburu na-

gusia gurasoekin lankidetza

bultzatzea izango dela. Gaine-

ratu zigun, halaber, gurasoen

partehartzea indartu nahi dutela:

eskolaz kanpoko ekintzetan, al-

dizkarian, azpibatzordeetan eta

ikastolak antolatzen dituen hain-

bat ekintza ezberdinetan. 

Artezkaritza kontseilutik atera berri diren gurasoak, orain sartu direnak eta geratzen direnak.

a

Euskal Herriko Ikastolak kooperatiba
nazional bakarrean bilduko dira
Zazpi probintzietako Ikas-

tolak estruktura bakar ba-

tean egituratu dira, mugaz

gaindiko egitasmoei le-

gezko euskarria emateko

asmoz. Egitura nazional

honek Ikastolen egungo

Konfederazioa ordezka-

tuko du. Sortu berri den

Kooperatiba berria Euro-

pako Batasunaren legedian

oinarrituta egongo da. 

Orain arte, Ikastolen Konfede-

razioa zazpi herrialdeetako fede-

razioek osatzen zuten. Urteetan,

ordea, Ikastolak zuzenean or-

dezkatuko dituen erakunde

berri baten premia ikusi da, hor-

tik nazio mailako kooperatiba

europarraren sorrera. Orioko

Herri Ikastolan, iraileko batza-

rrean onartu zen kooperatiba

berriko bazkide izatea. Pixka-

naka, Ikastolak sartzen ari dira

egitura berri honetan.

Irudi bakarra izateak Ikasto-

len organigraman eragingo du;

egitura sinpleagoa izango denez,

aukera emango du baliabideak

hobeto erabiltzeko eta erakunde

barruan zerbitzuak bateratzeko.

Bestetik, gizarteari begira, Ikas-

tolen mugimenduak ahots baka-

rra izango du: Koldo Tellitu,

Euskal Herriko Ikastolen

konfederazioko lehendakaria,

izango da kooperatiba berria-

ren presidentea. Berak zera

dio: “gure herriko egitura his-

torikoei legezkotasunik kendu

gabe, molde berri honek Eus-

kal herriko ikastola guztiak

zuzenean bazkidetuko ditu.”

Bestalde, egungo Konfedera-

zioaren estruktura ez da kolpera

desagertuko, pixkanaka-pixka-

naka ordezkatzen joango da

barne egitura guztia. 

Gaiaren inguruan eztabaida

prozesua luzea izan den arren,

Eztabaida proze-

sua luzea izan

arren, emaitza 

aitzindaria da:

Euskal Herriko 

lehenengo koope-

ratiba europarra

da Ikastolek sortu

dutena

4

METODOLOGIA

Ikasys
Norberaren trebakuntza siste-

matikoan oinarritutako Ikasys

proiektua, iaz, LH-2, LH-4 eta

LH-6ko ikasleek erabili zuten.

Proiektuaren eraginkortasuna

aztertzeko, bakarrik maila ba-

koitzeko gela banatan aplikatu

zen. EHUk balorazio ona egin

duenez, ikasturte honetan, hiru

mailetako talde guztietara zabal-

duko da Ikasysen erabilpena.

aitzindaria da emaitza: Euskal

Herriko lehenengo kooperatiba

europarra baita Ikastolek sortu

dutena.

OSPAKIZUNAK

120 kilokoa gora  
Irailaren 26a egun biribila izan

zen. Eguraldi ona eta plazoleta

jendez lepo. Idoia Etxeberria

ikasle ohiak aise igo zuen 120 ki-

loko harria. Lehentxeago, ikas-

tolako hainbat guraso futbolean

aritu ziren Realeko beteranoen

aurka Mendibeltz futbol zelaian.

Gauean, Aukeran dantza taldeak

emanaldi gogoangarria eskaini

zigun. A zer gozamena!  

JANGELA

Zerbitzu hobea
Orain arte, LHkoek 12:30ean

bazkaltzen zuten eta 13:30ean

DBHkoek. Aurten, guztiek ordu

berean bazkalduko dute, gutxi

gorabehera 12:40an. Txikiek be-

tiko jangelan bazkalduko dute;

handiek, berriz, teknologia gela

izan den horretan.

Bestalde, LH-3tik aurrera. jan-

gela zerbitzua self-servise gisa an-

tolatuko da.

ZENBAT GARA  

Familia handitzen
Hasi berria dugun ikasturtean

587 ikasle daude matrikulatuta

Ikastolan. 2 urtetk hasi eta 6

urte bitarteko etapan, hau da,

Haur Hezkuntzako etapan,

206 ikasle ditugu; Lehen Hez-

kuntzan, 6 urtetik 12 urterai-

noko etapan, 256 ikasle; eta

Derrigorrezko Bigarren Hez-

kuntzan, berriz, 12 urtetik 16

urterainokoan, 125 ikasle.

a

Haiek 

garaiak, haiek!

Orain dela 38 urte, elizaren babesean,

lagun batzuek Ikastola sortzea erabaki

zuten. Orduko ikasle haiek gaur egun

41 urte dituzte. Garai haiek berresku-

ratu nahi izan ditugu; horretarako,

hiru atalaietatik begira jarri gara gure

historiaz jabetzeko asmoz: sortzailee-

netik, gurasoenetik eta ikasleenetik.

5

arbelera

aterata

Ez ziren garai errazak. Franko-

ren diktadura puri-purian ze-

goen eta arriskutsua zen bilerak

egitea. 1970. urtea zen eta Eus-

kal Herri osora zabaltzen ari zen

Ikastolen mugimendua. Eliza-

ren babes handia jaso zuen mu-

gimendua izan zen. Hark

jarritako arduraduna, Jose León

Lasa, ibiltzen zen herriz herri

mugimendua dinamizatzen. He-

rriko  bikarioarekin izan zuen le-

henengo hartu-emana, eta

bikarioak Don Xotero apaiza

jarri zuen arduradun gisa. Hone-

kin batera, orduan apaiza zen

Joxe Etxeberria aritu zen buru-

belarri Ikastola sortzeko lane-

tan.Asociación de padres de familia

izenarekin guraso talde bat

biltzen zen saloian, eta lehenda-

bizi haiengana jo zuten. Elkar-

teko zuzendaritzako kideekin

luze aritu ondoren, konbentzitu

egin zituen eta berauek arduratu

ziren herriko gurasoekin harre-

manetan jartzeaz. Haurrak eus-

karaz ikasiko zuten eskola bat

sortzea zen helburu nagusia.

Pertsonalki gurasoengana
Pertsonalki joaten ziren guraso-

engana, proiektuaren berri

eman eta jendea animatzen

saiatzen ziren. Saloian bi gela

prestatu ziren obra txiki batzuk

eginda. Herrian “gizarajo horiek

zer egin behar ote dute...” entzu-

ten omen zen, hala ere, 20 hau-

rrek eman zuten lehendabizikoz

izena. Deigarria iruditu zaigu

Ramira Regidorren kasua; bera-

rengana Axun Goñi joan omen

zen, eta denbora askoan hitz

egin ondoren, konbentzitu egin

omen zuen. Garai oso zailak,

baina era berean politak bizi

Pertsonalki 
joaten ziren 
gurasoengana,
proiektuaren
berri eman eta
konbentzitzen
saiatzen ziren.

Herrian 
“gizarajo horiek
zer egin behar
ote dute...”

entzuten omen
zen,  hala ere,
20 haurrek
eman zuten

izena.

Haurrek 
euskaraz ikasiko
zuten eskola bat
sortzea zen 

helburu nagusia

izan zituztela dio Ramirak, ez

duela batere penarik Idoia alaba

Ikastolan hasi izanaz. Milagros

Arostegik bere seme-alabek eus-

karaz ikastea nahi zuen, eta hori

lortzeko egin omen zutela au-

rrera azaldu digu. Bikotean ados-

tasuna izan ote zuten galdetzean,

Ramirak baietz erantzun digu,

biek izan zutela argi. Milagrosek,

berriz, ez zela erabaki erraza izan

aitortu digu, eta  asko eztabaidatu

zutela gaineratu digu: “azkenean

biok ados jarri eta saloian hasi ge-

nuen Jon”.

Iñaki Agote, Jon Manterola, Amaia Lizaso, Itziar Lizaso eta Felipe Arostegi. Milagros Arostegi eta Ramira Regidor gurasoak falta dira.

001_09-10-23_Pergolan:Maquetación 1  17/10/2009  8:19  PÆgina 5



6

Dirua biltzeko komeriak
Gotzaintzarekin harremanetan

jarri eta eskolak ematen hasi zen

arte, urtebete luzea pasatu zen.

Izan ere, dena martxan jartzeko

dirua lortu beharra zegoen. Ho-

rretarako, hainbat eragilek parte

hartu zuen: gurasoek, enpresek

eta Ikastolaren aldeko partikula-

rrek; oso modan jarri ziren jaial-

diak eta tonbolak antolatzen

ziren. Tonbolarako bakoitzak

etxean eduki eta emateko mo-

dukoa zen edozerk balio zuen.

Nafarroatik hasi eta Arrasaterai-

noko enpresetara ere, banan-

banan pasatzen ziren material

eske. Enpresari askok mugimen-

duarekin bat egiten zuen eta

gauza asko ematen zuen: bizi-

kletak, hondartzarako aulkiak...

Iñaki Agotek gogoan du Beratik

hondartzako aulkiekin betetako

kamioikada ekarri zutenekoa.

Fagorrek garbigailu edo hozkai-

luren bat beti ematen zuen; mila

gauza biltzen zen. Festetan ta-

berna jartzen zen eta jendeak

etxetik eramaten zituen han

saltzeko tortilla, txorizoa, etab.

Andereñoa Lizartzatik eka-

rri zuten, ilusio handiarekin

eorri zen Sagrario neska gaztea.

Asmoa egi bihurtu zen, esku ar-

tean baitzuten beharrezko guz-

tia: haurrak, andereñoa eta

gutxieneko baliabideak. Hala,

Ikastolarentzako lehen ikastur-

tea izango zena hasi zen. Orain-

dik haurrak ziren Amaia Lizaso,

Itziar Lizaso eta Jon Manterola

ez ziren jakitun euren inguruan

gertatzen ari zenaz, ez zuten

usaindu ere egiten esperimentu

bat zirenik. Hauek saloiko

oroitzapenak dituzte bizi-bizi:

usaina, ipuinak, kantak, ma-

rrazkiak.... dena dute gogoan.

Itziarrek orain dela bi urte izan

balitz bezala gogoratzen duela

Amaiak eta Itzia-
rrek ez dute

oroitzapen txa-
rrik. Jonek,
ordea, baditu
zenbait oroitza-
pen mingots:
“amari askotan
galdetzen nion
niretzako ez al
zegoen Orion
lekurik!” 

Ikastola txikia
prestatzeko 
jendeak era 
guztietako
lanak egiten 

zituen: 
igeltsero, 
pintore, 

adreiluak ostera 
inguruko 

herriren bateko
obretara joan...

prestatzeko jendeak era guztie-

tako lanak egin zituen: igeltsero,

pintore, adreiluak ostera ingu-

ruko herriren bateko obretara

joan... Bestalde, haurrek Ikastola

txikian ikasi bai, baina jolastu

ere egin behar zuten. Eginaha-

lak egin arren, ez zuten lortu bi-

zilagunek han behean dauden

terrazetan jolasten uzterik.

Beraz, beheko solairura honda-

rra ekarri eta txirrista bat jarri

zuten. Geroxeago hasi ziren

frontoia erabiltzen. Ikastola txi-

kia ikaslez bete zenean, Errasti-

neko lokaletara pasatu ziren.

Iñaki Agotek kontatu digu orain

kultur etxea dagoen leku horre-

tan maisu etxea zegoela. Handik

pasatu eta 1947 irakurtzen

omen zuten. Dokumentu bat

lortu eta udaletxeko idazkariari

eman omen zioten interpreta

zezan. Hark, lurra ez ezik, erai-

kuntza ere herrikoa zela esan

omen zien. Klaudio Etxeberria

porrarekin joan eta maisu etxeko

atea bota omen zuten. Han beste

bi gela martxan jarri zituzten.

Bestalde, Felipek eta Iñakik ez

dute oso argi zein urtetan

izango zen, baina Madriletik

ikastetxe berri bat egingo zela

esan omen zuten. Berau bukatu

zenean, publikari zein ikastetxe

nahi zuen galdetu omen zitzaion,

haiek orain Zaragueta den ikas-

tetxea aukeratu zuten eta bestea

ikastolarentzat geratu zen. Ho-

rrela, 1983ko urtarrilean, orain

ikastola den eraikuntza horretara

pasatu ziren lokalak utzita.

esan digu. Naturaltasun osoz

bizi izan zuten haur haiek ha-

siera hura. Bigarren ikasturtean,

Elena andereñoa ekarri zuten,

Tolosa aldetik; hirugarren ur-

tean, berriz, Rosa Mari Agirre

oriotarra sartu zen. 

Autobusa hartu eta Zarautza
Aurreneko urtean hasitako haur

haiek lehenengo maila egitera

Zarautza joan behar izan zuten.

Sei urterekin autobusa hartu eta

egun guztirako joaten ziren. Ge-

zurra badirudi ere, Amaiak eta

Itziarrek ez dute inolako

oroitzapen txarrik. Jonek,

ordea, baditu oroitzapen min-

gotsak: “gogoan dut amari as-

kotan galdetzen niola ez al

zegoen niretzat Orion lekurik”.

Han garajeetan ikasten zuten eta

Duke jatetxera joaten ziren baz-

kaltzera. guztiaz oso ondo go-

goratzen dira. Amaiak etxean

askotan entzun izan omen du

oso gogorra izan zela hain txi-

kiak izanda Zarautza ikastera bi-

daltzea. Orain, hirurak guraso

izanda, ez litzaieke gustatuko

beren sem-alabak 6 urterekin

egun guztirako kanpora bidaltzea;

baina beraiek naturaltasun osoz

bizi izan omen zuten.

Zarauztik Oriora: lokalak
Gurasoek eta juntakoek, ordea,

ikusten zuten haur haiek umee-

giak zirela kanpora bidaltzeko,

eta ikasketeei lehenbailehen

Orion eman behar zitzaiela se-

gida pentsatu zuten. Pilar Marro-

tarekin tratua egin eta ikastola

txikia erosi zuten. Leku hura

Sagrario andereñoa lehen 

belaunaldiko ikasleekin.

“Irakasleak izan dira Ikastolaren leku
falta gehien sufritu dutenak”

7

errekreoa

Prest da, jada, eraikin berria.
Asko kostatu da, eta horrela-
koetan osasungarria da atzera
egin eta ibilbidea errepasatzea.
Horregatik, ikasleen aulkie-
tan eseri ditugu eraikinaren
arkitektoa eta LHko bi gu-
raso: Jabier Lertxundi, Audra
Almanaityte eta Olatz San
Sebastian. Gustura egon dira,
hirurak, planoei begira.

LHko hirugarren mailako
gurasoak zarete. Iaz, lehen
pertsonan sufritu zenuten
Ikastolaren leku falta?
Olatz: gurean bezala berrogei
etxeetan eta lau urtez. Desero-

soa eta xelebrea zen egoera:

goizez musika eskolara joaten

ginen eta arratsaldean ohiko

eraikinera. Ikasturte amaieran

ez nuen oraindik nire semea-

ren gela zein zen ikasi. Egun

eta ordu bakoitza leku batean.

Audra: antolaketa ahalmena
behintzat erakutsi zuen Ikas-

tolak. Arazoaren planteamen-

dua oso ona iruditu zitzaidan,

LH 2. mailakoak eramatea-

rena, alegia.

Ez zuten trasteak uzteko

mahairik ere. Musika Eskolan

armairu batean sartzen zituz-

ten liburuak, koadernoak eta

arkatzak. Arratsaldean, berriz,

karpeta besapean hartuta ibiltzen

ziren, iluntzean etxeratu arte.

Halere, haurrak denera egiten

dira, nolabait esatearren. Be-

netan, irakasleek izan dira ge-

hien sufritu dutenak.

Olatz: gure semea Unairen
irakasleak askotan esaten

zigun gela eskolaren beharre-

tara egokitzeko aukerarik ez

zuela. Musika Eskolan ez

zuten ez eskeletorik, ez mapa-

rik, eta, ez beste osagarriak

jartzeko aukerarik.

Audra: jolas orduko irudia iza-
ten zen polita: pasa den ne-

guan eta udaberrian izan

dugun eguraldiarekin ez zen

erraza zer egin asmatzea. Bes-

talde, beraiek bakarrik zeude-

nez aukera ona zen taldearen

arteko loturak indartzeko.

Olatz: eguraldi txarra zela eta,
frontoira joateko ohitura

hartu zuten, eta hara non, tei-

latua erori zen! Semeari gal-

detu izan diodanean eguraldi

txarra egiten zuenean jolas or-

dutan zer egiten zuten, bere

erantzuna oso argia izaten

zen: “kantatu egiten dugu eta

ez zait batere gustatzen.”

Audra, Musika Eskolan antze-
mango zenuten goizetako bi-
sitarien konpania.
Audra: elkarrekin moldatu be-
harrak beldurra sortu zigun

hasieran, baina ongi moldatu

ginen, guk bigarren solairua

bakarrik erabiltzen baitugu.

Berandu, baina behar zuen ga-
raian iritsi da Jabier Lertxundi
arkitektoa. Garbi utzi behar
da, ez duela berak hurts egin,
ez baitzioten abisurik pasa eta
korrika etorri da. Bi gurasoak
galdezka hasi dira:
Ikastolak ez ditu inoiz jolas
leku handiak izan. Eraikin
berriarekin Ikastola gunea
handitu egingo da kirolde-
giaren bueltan. Aspaldi
geunden zain, egia esanda.

Olatz: mundiala da. goizeko
bederatzietatik iluntzera ikas-

tolaren bueltan egongo gara.

Bertan daukagu kiroldegia,

haurrari poltsa eman eta igeri-

lekura; handik irten, ogitarte-

koa eman eta arratsaldea

pasatzeko nahikoa leku izango

dute. Euren kasa ibiltzen dira,

baina gu inguruan izaten gara. 

Audra: hirietan unibertsitate gu-
neak egoten dira; bada, Ikastola

ere, bere hiria handitzen ari da,

pixkanaka. Helduagoak eraikin

berrira joaten direnean, haur txi-

kientzat leku gehiago egongo da

jolasteko.

Olatz: Eraikin berrirako pa-
sabidea nondik izango da,
pasealekutik?
Jabier: eraikin honek zerbait
ederra badu hori da, paseale-

kua. Sarrerak barrutik eta

kanpotik ditu, beheko pisua

irekia delako. Nagusia kanpo-

koa izango da, baina ez luke

egon behar bide bakar bat

markatuta.

Zer dela eta du eraikinak
kurba itxura?
Jabier: oso erraza da azaltzen.
Ley de Costas ospetsuak pasea-

lekutik paralelo kurba bat

markatzen du. Barrualdetik

ere, muga jarri ziguten: “he-

mendik ez pasa”. Beraz, so-

bera zegoen tokian nola edo

hala sartu behar izan dugu.

Halere, norabidea ona da,

egutera aldera dago-eta. Gai-

nera,  kurbak bere abantailak

ere baditu: soinuarena, alegia;

laukizuzenak oihartzuna egi-

ten baitu hamabost metrotik

gora.

Olatz: Desiratzen gaude erai-
kina nolakoa den jakiteko.
Jabier: beheko solairuan ira-
kasleentzat bulegoak eta areto

nagusia daude. Lehen eta bi-

garren solairuetan hamalau

gela guztira, bakoitza 25 bat

ikaslerentzat prestatua. Hiru-

garren solairuan, gela gehiago

eta liburutegia.

Audra: Nik beheko aretoa
nolakoa den jakin nahi dut.
Jabier: ez zen lehentasuna
areto zoragarria egitea. Ez da

gaizki gelditu, baina, gela ko-

purua eta ekonomia ziren le-

hetasuna. Espazioz handi

samarra da, baina kurba

denez, bere zutabeak ditu.

Beheko pisuan dago, lurraren

azpian, gelak ez ziren egin eta

aretoa egitea hobetsi genuen.

Eszenatokia ez da finkoa, eta

altuera eman zaio aulkiak al-

dapan ez jartzearren.

San Martinen bazen pinudi handi bat; bada, han ateratako argazkia duzue honako hau. Berta-

koak hirugarren mailako ikasleak dira; euren kargu, argazkian ageri ez den maisu Mikel zegoen.

Ikasleek San Martinera askotan joaten zirela dute gogoan, baita han primeran pasatzen zutela

ere: bakoitzak bere txabolak egin, gerraka ibili, korrika aritu... denetik egiten omen zuten han.

Goitik hasita eta ezkerretik eskuinera hauek dira argazkiko ikasleak: Eneko Dorronsoro, Patricia

San Sebastian, Jon Erkizia, Amaia Osa, Amaia Aizpurua, Arbil Itxaso, Aitziber Mujika, Asier Goza-

tegi, Jon Errasti, Kiskitza Manterola, Eneko Gozategi, Iñigo Zaldua, Ramon Errasti eta Iñaki Arrua-

barrena.

Maisu Mikelen oso oroitzapen onak dituzte, asko motibatzen omen zituen ikasteko. Maisu etxean

ikasten zuten urte haietan, eta Mikel Haranburu lehenengo egunean dos caballos batean etorri zela

gogoratzen dute, baita soinketa Palazioan egiten zutela ere.

San Martineko arratsaldeak

Agenda

Goizean ttuntturroak herrian zehar 

12:00
DBH 4ko ikasleen dantza

URRIAK 25, IGANDEA

inaugurazio eguna

12:10
Orioko Herri Ikastolako eta Ikastolen Elkarteko lehen-

dakarien, eta ordezkari instituzionalen agurra

12:25
Agurra dantza

12:30
Zinta mozketa eta Olaxka taldea        

13:00
Eraikuntza berria bisitatzeko aukera herritarrentzat.

Batukada eta trikitilariak herrian zehar

14:30
Herri Bazkaria

001_09-10-23_Pergolan:Maquetación 1  17/10/2009  8:19  PÆgina 8


